
А. Даниелян 

ИСТОРИКО-ПРАВОВЫЕ ПРЕДПОСЫЛКИ 

АДМИНИСТРИРОВАНИЕ В АРЦАХЕ ДО КОНЦА XVIII ВЕКА 

 Статья посвящена изучению историко-правовых основ и 

предпосылок администрирования в Арцахе. В историческом Арцахе 

администрирование в современном правовом понимании по 

объективном причинам не могло осуществляться, но в исторических  

источниках  сохранились особенности осуществления и 

регулирования  управленческих отношений. 

Изучение исторических фактов позволяет нам подчеркнуть, что, не 

смотря на то, что в разные исторические периоды правовой статус 

Арцаха менялся, тем не менее, он сохранял свою внутреннюю 

независимость, выполняя властно-управленческую, 

административную функции, направленные на регулирование 

внутренних общественных отношений. Именно благодаря этому 

Арцах смог избежать проникновения чужеродных элементов, вести 

непримиримую борьбу и  спустя столетия восстановить 

государственность. 

 Ключевые слова: исполнительная власть, управление, 

самоуправление, суверенитет, судопроизводство, Каноническая 

конституция, Mеликство Aрцаха. 

 

A. Danielyan  

HISTORICAL AND LEGAL PREREQUISITES OF 

ADMINISTRATING IN ARTSAKH UNTIL THE END OF THE XVIII 

CENTURY 

 The article is devoted to the study of historical and legal foundations and 

prerequisites of administrating in Artsakh. In historical Artsakh, 

administrating in modern legal understanding for objective reasons could 

not be carried out, but in historical sources the features of the 

implementation and regulation of administrative relations have been 

preserved. 

The study of historical facts allows us to emphasize that, despite the fact 

that in different historical periods the legal status of Artsakh changed, 

nevertheless, it retained its internal independence, fulfilling the power-

management, administrative function aimed at regulating internal public 

relations. Due to this, Artsakh was able to avoid the penetration of alien 

elements, wage an irreconcilable struggle and centuries later to restore 

statehood. 

 Keywords: executive power, government, self-government, sovereignty, 

legal proceedings, Canonical constitution, Melikdom of Artsakh.  

 

 

 

Հանրային իշխանության մարմինների գործադիր-կարգադրիչ 

գործունեության ներկայիս իրավական հիմքերի, կայացման աստիճանի, 

գործնական դրսևորումների, ինչպես նաև զարգացման միտումների մասին 

գիտագործնական հարթությամբ լիարժեք պատկերացում կազմելու մասին, 

կարծում ենք, հարկ է որոշակի ասպեկտներով ուսումնասիրել 

հայրենական պետական համակարգի այն պատմաիրավական 

նախադրյալները, որոնք կանխորոշել են ներկայիս վարչարարության 

համակարգը, դրա առանձնահատկությունները և բարելավման առավել 

նախընտրելի ուղիները։  

Պետական ապարատի կազմավորման առանցքային բաղադրիչների 

համալիր վերլուծությունը բերում է այն համոզման, որ Արցախում, ըստ 

էության, բնորոշ են եղել պետականաշինության, վարչական կառույցների 

կազմավորման ու գործունեության այն բնութագրիչները, որոնցով 

առանձնանում է ողջ Հայ ժողովրդի պետականաշինության համակարգը։ 

Ընդ որում, դրանց ուսումնասիրությունը ցույց է տալիս, որ կառավարման 

համակարգին առավել հատուկ է եղել մի կողմից կենտրոնացված 

կառավարումը, մյուս կողմից խիստ մասնատվածությունը։ Ընդ որում՝ 

կառավարման, այդ թվում՝ վարչարարության իրականացման 

գործընթացների անմիջական մասնակիցն է եղել նաև հոգևոր դասը։ 

Վերջինս գրեթե նույն ակտիվությամբ մասնակցել է ինչպես 

պետականության առկայության, այնպես էլ դրա բացակայության 

շրջանում, քանզի օտարերկրյա նվաճողները ձգտել են խուսափել անհարկի 

բախումներից և, հատկապես, տեղերում հարկադրանքի տարրեր 

բովանդակող վարչարարությունը (օրինակ՝ հարկահավաքման 

գործառույթը) մասամբ վերապահել Հայ Եկեղեցուն։  

Նախ՝ հակիրճ անդրադառնանք պետական ապարատի կազմավորման 

որոշ հարցադրումների։ Ըստ պատմագիտական աղբյուրների՝ մ.թ.ա. 8-րդ 

դարում Արցախը նվաճվել և ներառվել է Ուրարտական թագավորության 

կազմում1: Նույն աղբյուրների հավաստմամբ՝ Ուրարտական պետությունը 

ունեցել է բավականին զարգացած ռազմաբյուրոկրատական ապարատ: 

Ընդ որում, տեղերում կենտրոնական իշխանությունն ապահովում էր իր 

անմիջական ռազմական ներկայությամբ՝ հենվելով տվյալ տարածքը 

վերահսկող և կենտրոնի հետ կապ հաստատող «ամրոց-ամրությունների» 

շղթայի վրա: Այս համակարգից դուրս ընկած մյուս տարածքային 

կազմավորումները դուրս էին կենտրոնական իշխանության անմիջական 

վերահսկողությունից և տնօրինվում էին տեղի առաջնորդների կողմից: Երբ 

նվաճված երկրում ռազմական ներկայությունը կամ դրա բացակայության 

դեպքում՝ ներխուժման սպառնալիքը բավարար չէր լինում տվյալ երկրի 

հնազանդությունը ապահովելու համար, իշխանությունները դիմում էին 

առավել գործուն, ազդեցիկ, ըստ էության պատժիչ քայլերի՝ 

«վերանվաճելով երկիրը», ավերելով ամրություններն ու շրջապատող 

բնակավայրերը, իսկ գլխավոր քաղաքում արդեն տեղակայում էին 

մշտական զորք2: Այն,  որ  Արցախը (Ադախը) ևս վերանվաճվել է,  վկայում է  

Ռուսա Ա-ի արձանագրությունը՝ փորագրված Սևանի ափի Ծովինար 

գյուղում, մի ժայռի վրա3:  

                                                 
1Տե´ս Կարագեոզեան Յովաննէս, Սեպագիր տեղանուները Այրարատում և հարակից 
նահանգներում, Եր., 1998, էջ 85, 
2 Տե´ս  Գրեկյան Ե.Հ.,  Բիայնիլի-Ուրարտու. Պետություն և հասարակություն 
(պատմագիտական հետազոտություն), ատենախոսություն պատմական գիտությունների 
դոկտորի գիտական աստիճանի համար, ՀՀ ԳԱԱ Հնագիտության և ազգագրության 
ինստիտուտ, 2016,  էջ 67-68։ 
3 Տե´ս Ուլուբաբյան Բագրատ, Արցախի պատմությունը սկզբից մինչև մեր օրերը, Երևան 
1994, էջ 13։ 

Արցախը և Ուտիքը Երվանդունյաց պետության կազմի մեջ էին մտնում1 , 

և հետագայում էլ այդ երկրամասը եղել է հայկական պետության կազմի 

մեջ և ենթարկվել նույն ռազմաքաղաքական իրադարձություններին:  

Մովսես Խորենացին ընդգծել է, որ Արտաշեսը Հայկի սերնդից «Առանին 

կարգեց»  Կուր և Արաքսի միջագետքի, այսինքն՝ Արցախի և Ուտիքի 

կուսակալ, «աշխարհն» էլ Աղվանք կոչվեց2:  Եվ հենց այս նախարարական 

տոհմի  ներկայացուցիչներն են Արցախում սկսել պետական 

շինարարության առաջին քայլերը՝ հիմնադրելով թագավորություն: 

Արցախի Առանշահիկների թագավորությունը Աղվանից մարզպանության 

կազմում ներառված էր Պարսկաստանի հյուսիսային Քուստակի մեջ: Ըստ 

Կաղանկատվացու. «Այն ժամանակ, երբ Աղվանքի նախարարներից 

յուրաքանչյուրը ստանում է իր իշխանությունը, նրանք միաբանվում են, 

վերցնում են քաջարի, իմաստուն, խոհականությամբ հմուտ, հասակով 

բարձր և վայելուչ Աղվանքի թագավոր Վաչեի եղբոր՝ Հազկերտի որդի, 

իրենց հայրենի թագավորության ժառանգ Վաչագանին և տանում 

թագավոր են դարձնում»3: Այս ժամանակաշրջանի կարևոր 

իրադարձություններից է  Վաչագան Արքայի կողմից կանոնական 

Սահմանադրության ընդունումը, որը բացառիկ երևույթ էր այդ 

ժամանակաշրջանի համար (V դարի վերջ, VI դարի սկիզբ): Կանոնական 

Սահմանադրությունն առանձնանում է առաջին հերթին ընդունման 

եղանակով: Ընդունվող կանոնների օրինականությունը և 

համապարտադիրությունն ապահովելու նպատակով  արքան բազմամարդ 

ժողով է հրավիրում  իր ամառանոց Աղվենում (ներկայիս Մարտակերտի 

շրջանում), որին մասնակցում են հոգևորականները, ազնվականները,  

հայտնի տների նահապետները և  բազմաթիվ այլ մարդիկ: Ժողովը 

ընդունել է 21 կանոն։ Թեև մեծամասամբ  կանոնները նվիրված էին 

հոգևորականության և եկեղեցու հետ կապված հարաբերությունների 

կարգավորմանը, այնուամենայնիվ, դրանց վերլուծությունը 

հնարավորություն է տալիս պատկերացում կազմելու նաև նորաստեղծ 

թագավորությունում գոյություն ունեցող հասարակական և պետական 

կարգի մասին: Նշենք, որ պետական կառավարումն ուղղված էր ստեղծված 

հասարակական կարգի՝ աշխարհիկ և հոգևոր գործիչների դիրքերի 

ամրապնդմանը: Սակայն որոշ հարցերում հասարակության բոլոր 

                                                 
1 Առավել մանրամասն տե´ս Բալայան Վահրամ Արցախի պատմությունը  հնադարից մինչև 
մեր օրերը, Երևան 2002, էջ 38։ 
2Տե´ս Խորենացի Մովսես,  Հայոց պատմություն , Երևան, 1981, էջ 154։ 
3 Տե´ս Կաղանկատվացի Մովսես, Պատմություն Աղվանից աշխարհի, թարգմանություն 
Վարագ Առաքելյանի, Երևան, 1969, էջ 36։

անդամները իրավահավասար էին. դա վերաբերում էր հօգուտ եկեղեցու 

գանձվող հարկերին, որոնք պետք է վճարեին և ազնվականները, այդ 

թվում՝ թագավորական ընտանիքի անդամները, և շինակաները: Հոգևոր 

դասի ներկայացուցիչների և աշխարհիկ ֆեոդալների 

փոխհարաբերություններում նկատվել է որոշակի փոխզիջում, օրինակ՝ 

ազնվականները առանց եպիսկոպոսի իրավունք չունեին քահանային 

հեռացնելու կամ նշանակելու իրենց դաստակերտում, եպիսկոպոսն էլ 

առանց նրանց համաձայնության  իրավունք չուներ նշանակել կամ 

ազատելու քահանային: Կանոնական Սահմանադրության մեջ 

ամրագրված մի շարք դրույթներ ուղղված են հին հեթանոսական շրջանից 

մնացած բարքերի դեմ մղվող պայքարին՝ արգելվում էր արյան վրեժը, 

մինչև 3-րդ աստիճանի մերձավոր ազգականների միջև ամուսնությունը, 

կախարդությունը, գեշակերությունը և այլն:  

Կանոններում ընդգծվում էր նաև թագավորի առանձնահատուկ դերը 

արդարադատության իրականացման  բնագավառում: Կանոններից 

հետևում էր, որ որոշակի վեճեր լուծելու իրավասություն ուներ տանուտերը 

(կանոն ԺԴ), որոշ հարցեր լուծում էին եպիսկոպոսը կամ քահանան, իսկ 

որոշ դեպքերում ժողովրդի հետ միասին,  (կանոն Ը, ԺԳ, ԺԵ), ընդ որում, 

առանձին պատիժներ, հատկապես մահապատիժը կարող էր նշանակել 

միայն թագավորը  (կանոն ԺԱ, ԺԲ, ԺԷ): Կանոնական 

Սահմանադրությունը հաստատվել է պաշտոնատար անձանց (արքայի 

հրամանակատարի, պալատի վերակացույի), տոհմապետերի, 

ազնվականների և վերջում էլ կնքվել Վաչագան թագավորի մատանիով1:  

Այսպիսով՝ վստահաբար կարելի է ասել, որ պետության կառավարումը 

իրականացվել է թագավորի կողմից, սակայն ինչպես  բոլոր ֆեոդալական 

հասարակարգ ունեցող պետություններում, այնպես էլ Արցախում, 

առանձին ֆեոդալներ բավականին լայն լիազորություններ ունեին իրենց 

սեփական տիրույթում։ Երկրի կառավարումը  իրականացվում էր ինչպես 

կենտրոնական, այնպես էլ տեղական կառավարման մարմիններ միջոցով, 

իսկ համայնքի կառավարումը վերապահված էր տանուտերին:  

Վաչագան Բարեպաշտի մահից հետո վեցերորդ դարի համարյա ամբողջ 

երեք քառորդը Արցախն ապրել է խաղաղ և բարգավաճ կյանքով:  

Արաբների տիրապետության ժամանակ Հայաստանն Արմինիա մեծ 

նահանգի մասն էր կազմում, իսկ վերջինս խալիֆայության հյուսիսային 

փոխարքայության մեջ էր, որը պետության հինգ փոխարքայություններից 

                                                 
1 Տե´ս Կաղանկատվացի Մովսես, Պատմություն Աղվանից աշխարհի, թարգմանություն 

Վարագ Առաքելյանի, Երևան 1969թ. էջ  65-69

էր: Արմինիան վարչականորեն հետևյալ բաժանումն ուներ Բուն 

Հայաստան, Վիրք,  Աղվանք, Շիրվանը, Դարբանդը: Հայաստանը չուներ 

արաբների կողմից մտցված վարչական նոր բաժանումներ, այլ հնուց ի վեր 

գոյություն ունեցող գավառները կառավարում էին հին նախարարական 

տները: Հայաստանի բոլոր կարևոր բաղկացուցիչ մասերը արաբ 

մատենագրության մեջ հիշատակված են, այդ թվում Խաջին (Խաչենը)1: 

Երկրի կառավարումը իրականացնում էր արաբ ոստիկանը, որի 

նստավայրը Դվինն էր, սակայն VIII  դարի II կեսում, Արմինայի ոստիկանը 

ունեցավ երկրորդ նստավայրը՝ Պարտավը, որն Աղվանքի մայրաքաղաքն 

էր:  Նա նշանակում էր Հայոց իշխանին, ով որպես երկրի կառավարիչ 

(բաթրիկ)  խալիֆայության առաջ պատասխանատվություն էր կրում 

նախարարների գործունեության, հարկեր հավաքելու, զորք տրամադրելու 

համար և այլն: Ըստ արաբ պատմիչ Թաբարի վկայության՝ Աղվանքի 

(Խաչենի) իշխան Սահլ Սմբատյանը խալիֆայից ստացել էր 

պատրիկության թագ: Նման թագ ստանում էր Հայոց իշխանը: 

Մ.Կաղանկատվացին նկատել է, որ իր վաստակի դիմաց Սահլ Սմբատյանը 

արքունիքից մեծ վարձատրություն է ստանում և ձեռք բերում իրավունք՝ 

Հայաստանի, Վրաստանի ու Աղվանքի նկատմամբ՝ արքայական 

իշխանությամբ տիրելու կարգավիճակով2:   Այսպիսով՝ 9-րդ դարի առաջին 

կեսերին Արցախի արևմտյան և հյուսիսային կողմերում ստեղծվում է 

Խաչենի իշխանությունը:  Խաչենի իշխանությունն առավել հզորացավ 9-րդ 

դարի վերջերին՝ Գրիգոր Համամի կառավարման տարիներին, թեև նա 

ընդունեց Բագրատունիների գերագահությունը: Արցախի  

Առանշահիկների  նախարարական,  ավելի  ուշ  թագավորական  տան  

հիմքի վրա  12-րդ  դարի առաջին  կեսին  գոյացան  երկու  

իշխանությունները՝ Ներքին  Խաչենի և  Հաթերքի:  Դարավերջին հիշյալ 

երկճյուղ իշխանությանն ավելանում է երրորդը`  Վերին  Խաչենի  կամ  

Ծարի  իշխանությունը:  

Նշենք, որ Խաչենի իշխանություններն ունեին տարբեր կարգավիճակ և 

կախվածության աստիճան, օրինակ՝ Զաքարյանները Վերին Խաչենը 

ներկայացնում էին որպես ենթակա իշխանություն, մինչդեռ Ներքին 

Խաչենի  իշխան Հասան-Ջալալը հիշատակվում է  որպես բնավոր, 

ինքնակալ իշխանանց իշխան, տեր Խաչենի: Աղբյուրներում նա 

ներկայացվում է ոչ միայն Խաչենի, այլև Արցախի, այնուհետև՝ Աղվանքի 

մեծ իշխան և թագավոր: Թագավոր ներկայանալը հավաստում է այն, որ նա 

                                                 
1 Տե´ս  Հայ ժողովրդի պատմություն , երկրորդ հատոր,  Երևան 1984,  էջ 362։ 
2 Տե´ս  Կաղանկատվացի Մովսես, Պատմություն Աղվանից աշխարհի, թարգմանություն 
Վարագ Առաքելյանի, Երևան, 1969, էջ  259

հայկական միջավայրից անկախ էր և միայն վասալական կախում ուներ 

թաթար-մոնղոլական բռնապետությունից1:  

Հաթերքի իշխանությունը դադարեց իր գոյությունը 1214թ.,  իշխան 

Վախթանգի մահով, իսկ Ներքին Խաչենի ու Վերին Խաչենի 

իշխանությունները գոյատևեցին թաթար-մոնղոլական տիրապետության 

ժամանակ ու նրանց հետքերով եկած թուրքմեն  քոչվոր  ցեղերի 

ասպատակությունների օրերին և պարսկական  տիրապետության  

հաստատման  սկզբից, ավելի մանրացած, սկսեցին անվանվել 

մելիքություններ:  

Արևելյան Հայաստանում պարսկական տիրապետության ժամանակ 

մելիք էին կոչվում հայկական ազնվականության մնացորդներից հառնած և 

իրենց տիրույթներում վարչատնտեսական արտոնություններ ձեռքբերած  

ֆեոդալները: Ըստ էության, Արցախում և Սյունիքում հայկական 

միջավայրում արմատացած «մելիք» տիտղոսը նույնացվում էր հայկական 

«իշխան» տիտղոսին2: Ըստ Հ.Աճառյանի` մելիքը արաբական  «malik» բառն 

է, թուրքական արտասանությամբ «melik», որը նշանակում է՝ տեր, իշխան, 

գալիս է «mlk»՝ տիրել, իշխել, ընդհանուր սեմական արմատից 3: 

Այսպիսով՝ հաջորդ ռազմավարչական   կազմավորման տեսակը 

Արցախում մելիքություններն էին, որոնք պարսից Նադիր-շահի կողմից 

1736թ. ստացան  ինքնիշխանություն և կոչվեցին Խամսայի մելիքություն:  

Պարսից գահին տիրացած գարա-կոյունլու Ջահանշահը հատուկ 

հրովարտակով ճանաչել է հայ գավառական իշխանների իրավունքները: Ի 

դեպ, տվյալներ են պահպանվել Արցախի Ծար գավառի  տերերին  նրա 

կողմից շնորհված արտոնությունների մասին: Ենթադրվում է՝ համանման 

արտոնագրեր են տրվել նաև հարևան իշխանավորներին: Այս ժամանակից 

սկսած՝ հայկական աղբյուրներում մելիքներ են  կոչվում Արևելյան 

Հայաստանի գավառական իշխանները: Սակայն պահպանված 

աղբյուրների համաձայն՝ մելիքական իշխանությունը կանոնավոր 

ընթացքի մեջ դրվեց Շահ-Աբաս Ա-ի գահակալության ժամանակ4:  

                                                 
1 Տե´ս  Ուլուբաբյան Բ.Ա., Խաչենի իշխանությունը X-XVI դարերում, Հայկական ՍՍՀ ԳԱ 
հրատարակչություն , Երևան 1975,  էջ 214։ 
2 Տե´ս Магалян Артак,  Арцахские меликства и меликские дома  в XVII-XIX вв.  Ереван, 2012, 
ст.  30. 
3 Տե΄ս Աճառյան Հրաչյա, Հայերեն արմատական բառարան, հ. III, Երևան, 1977, էջ 294,  
հասանելի է 
http://www.nayiri.com/imagedDictionaryBrowser.jsp?dictionaryId=7&dt=HY_HY&query=%D5%B
4%D5%A5%D5%AC%D5%AB%D6%84
4Տե´ս Ուլուբաբյան Բ.Ա., նշված աշխ.,  էջ 419-420։ 

http://www.nayiri.com/imagedDictionaryBrowser.jsp?dictionaryId=7&dt=HY_HY&query=%D5%B4%D5%A5%D5%AC%D5%AB%D6%84
http://www.nayiri.com/imagedDictionaryBrowser.jsp?dictionaryId=7&dt=HY_HY&query=%D5%B4%D5%A5%D5%AC%D5%AB%D6%84

Արցախի և Սյունիքի մելիքները, ընդունելով օտար զավթիչների 

գերագահությունը, ներքին կառավարման հարցերում (հարկեր հավաքել, 

արդարադատություն իրականացնել և այլն) պահպանում էին լիարժեք 

ինքնուրույնություն:  

Վերոնշյալ ոլորտներում մելիքների իրավունքները հաստավում էին 

շահի հրամանով, թեև ըստ էության,  կրում էին ժառանգական բնույթ:    

Չնայած  մելիքական  իշխանությունր  ժառանգական  բնույթ  էր  կրում,  

այդուհանդերձ գոյություն  ուներ  մելիքի հաստատման կարգ:  Եվ այդ 

կարգում կարևոր տեղ էր հատկացված տվյալ գավառի ժողովրդին.  

«Մելիքի իշխանությունը,  թեև  ժառանգական, առանց  ժողովրդի 

համաձայնության  չէր իրականանում»1:  Ցուրաքանչյուր մելիքացու նախ 

պետք է ստանար տվյալ գավառի ժողովրդի համախոսականը  (գրավոր 

համաձայնությունը) այն մասին, որ նրանք համաձայն են իրենց գավառի 

մահացած մելիքի փոխարեն  նրա որդուն տեսնել հոր պաշտոնում,  

այնուհետև մելիքացուն տվյալ  համախոսականը պետք է վավերացնել 

տար Ղարաբաղի բեկլարբեկի ստորագրությամբ, և նոր միայն կարող էր 

դիմել պարսից շահին՝ հաստատության հրովարտակ ստանալու համար:  

Համաձայն  պարսից  արքունիքում  ընդունված  կարգի՝  մելիքացուն  

բեկլարբեկի ստորագրությամբ վավերացված համախոսականի հետ 

միաժամանակ պետք է  շահին  ներակայցներ  նաև իր  նախորդներին 

տրված շահական հրովարտակները՝ ի հավաստումն  նրա,  որ  ինքը 

օրինական մելիքի հետնորդն է:  

Ինչ վերաբերում է շահական հրովարտակով  իրեն  կառավարման  

հանձնված  գավառի  ժողովրդին,  ապա  նրանք  ոչ  թե մելիքի ճորտերն են 

եղել, այլ` հպատակները, որոնց մելիքը ընդամենը կառավարել է2: Մեկ այլ 

աղբյուրի համաձայն. «Ինչ քաղաքներում բնակում էին պարսիկ 

խաներ...նոյն  խաներից  կախումն  ունէին  նոյն  քաղաքի  մէլիքներն:  Բնաւ  

ենթարկուած  չեն եղել այդ կանոնին  Արցախի մէլիքներն,  այլ բոլորովին  

անկախ...  Մէլիքութիւնն  ծնած օրից միշտ անկախ եղած են Արցախի 

մէլիքներն... ամեն տարի վճարած են շահերին մի որոշեալ  գումար եւ 

միայն այս վճարով կախումն ունեցած շահերից»3: 

Մելիքի կամքը հպատակների համար օրենքի ուժ ուներ:  Շահական 

հրովարտակները վկայում են, որ Արցախի մելիքներն ունեցել են 

անսահմանափակ իրավունքներ իրենց հպատակների նկատմամբ: Իրենց 

հանձնված գավառները մելիքները կառավարել են տանուտերերի 

                                                 
1Տե΄ս Լեո, Երկերի ժողովածու, հ. III, գ. II, Երևան, 1973, էջ 17։ 
2Տե´ս Լեո, Երկերի ժողովածու, հ. III, գ. II, Երևան, 1973, էջ 17։ 
3Տե´ս Մակար եպ. Բարխուտարեանց, Պատմութիւն Աղուանից,   հ. Բ, Թիֆլիս, 1907, էջ Թ-ժ։

(գյուղապետերի`  քենդխուդաների,  քյոխվաների` գյուղի  կառավարիչ),  

գզիրների  (տանուտերի  օգնական) և հարկահավաքների միջոցով, որոնց 

հիմնականում ընտրում էր համայնքի հասարակությունը,  իսկ մելիքը 

հաստատում էր:  Երբեմն, առանց ժողովրդի ընտրության, մելիքը նրանց 

պարզապես,նշանակում էր: Մելիքն  ուներ  նաև  իր աշխատակազմը,  այն  

է`  մեկ քարտուղար,  մեկ սուրհանդակ  և մոտ  հիսուն  զինյալ  ծառաներ,  

որոնք,  ըստ  անհրաժեշտության,  կատարում  էին  մելիքի բանավոր և 

գրավոր հրամանները:  

Մելիքության ներքին և արտաքին անվտանգությունը ապահովելու 

համար Արցախի մելիքները զորք պահելու իրավունք ունեին: Զորքը 

համալրվում էր հպատակներից: Մելիքի պահանջով յուրաքանչյուր տուն 

պարտավոր էր տալ մեկ զինվոր, իսկ անհրաժեշտության դեպքում զինվում 

էին զենք կրելու ունակ բոլոր տղամարդիկ:  Զինվորները պարտավոր էին 

ինքնուրույն իրենց ապահովել ձիով և զենքով, իսկ եթե նրանք 

ընչազուրկների թվից էին, նրանց զինում էր մելիքը: Բացի այդ՝ մելիքը 

պահում էր անձնական թիկնազոր՝ բաղկացած 300 հոգուց: Մելիքը 

համարվում էր  ամբողջ զորքի հրամանատարը, սակայն զորքի առանձին 

ստորաբաժանումներ գտնվում էին հարյուրապետերի (յուզբաշիների) 

հրամանատարության ներքո1: 

Դատական իշխանությունը յուրաքանչյուր մելիքությունում 

կենտրոնացված էր մելիքի ձեռքում: Ծանր հանցագործությունը քննում էր 

ինքը մելիքը, իսկ մնացած գյուղական վեճերը լուծում էր գյուղի ավագը՝ 

տանուտերը: Դատավարության ժամանակ հայերը առաջնորդվում էին 

հիմնականում սովորութային իրավունքով, իսկ որոշ դեպքերում՝ Մխիթար 

Գոշի «Դատաստանագրքով»2:  Մելիքի կայացրած որոշումը վերջնական էր 

և բողոքարկման ենթակա չէր, իսկ տանուտիրական դատարանի 

նկատմամբ նա հանդես էր գալիս որպես գերագույն ատյան: 

Դատավարությունը շատ պարզ էր ընթանում, վկաների բացակայության 

դեպքում որոշումը կայացվում էր կողմերի տված երդման հիման վրա: 

Նահապետական սովորույթներով և ավանդույթներով ապրող մարդկանց 

մեջ ոչ միայն սուտ վկայություններ էին հազվադեպ, այլ նաև հենց իրենք 

շատ անգամ խոստովանում էին հանցանքը, որպեսզի չերդվեն:  Արցախի 

մելիքները, ի տարբերություն Երևանի մելիքների, իրավունք ունեին իրենց 

հպատակների նկատմամբ, սեփական հայեցողությամբ հանցագործության 

                                                 
1Տե´ս Магалян Артак, указ.соч., ст.  38. 
2Տե´ս Հայ ժողովուրդի պատմություն, V հատոր , Երևան 1974թ.,  էջ 17։ 

բնույթից ելնելով, կիրառել պատժի ցանկացած տեսակ,  այդ թվում նաև 

մահապատիժ:  

 Որդեգրման, ամուսնության հարցերում անհրաժեշտ էր մելիքի 

համաձայնությունը և թույլտվությունը 1:  

Այսպիսով՝ Արցախի մելիքության գործադիր իշխանությունը 

կենտրոնացված էր մելիքների ձեռքում, նրանք, դատական գործառույթ 

իրականացնելուց բացի, իրականացնում էին նաև իրավաստեղծ և 

իրավակիրառ գործառույթ,  անհրաժեշտության դեպքում կիրառում 

հարկադրանքի միջոցներ, այսինքն՝ հարկադրման, ուժի գործադրման 

գործառույթ, առանց որի չկա իրավունք որպես այդպիսին:  

  Արցախի  մելիքներից  յուրաքանչյուրը  պարտավորված  է  եղել  իր  

հպատակներից  հավաքել  պարսկական  արքունիքի  կողմից  սահմանված 

հարկը և ժամանակին մուծել շահական գանձարանը:  Եթե մելիքը 

շահական գանձարանին չէր վճարում տարեկան հարկը, ապա դա 

նշանակում էր, որ  նա ապստամբել էր2:  Շահական  գանձարանին  հարկ  

վճարելուց  բացի՝  Արցախի  գավառների բնակիչները  պարտավոր էին 

առանձին հարկ վճարել նաև իրենց գավառների մելիքներին: Հարկերից  ու  

պարտադիր  աշխատանքներից  ազատ  էին  հոգևորականները 

տանուտերերը, գզիրները, սափրիչներն ու յոթանասուն և ավելի տարիքի 

մարդիկ3: 

Մելիքները, լինելով աշխարհիկ  իշխանության  ներկայացուցիչներ,  

այնուամենայնիվ իրենց գործուն մասնակցությունն  էին ցուցաբերում 

ինչպես իրենց  գավառներում ծառայող հոգևորականների նշանակման, 

այնպես էլ Արցախի կաթողիկոսների ընտրության գործում: 

Այսպիսով՝ պետական կառավարման համակարգի՝ վարչարարությանն 

առնչվող տարրերի ուսումնասիրության արդյունքներով կարող ենք 

առանձնացնել վարչարարության հետևյալ պատմաիրավական 

նախադրյալներ ու դրանց առանձնահատկությունները: 

- Արցախում վարչարարության իրականացման համակարգի հիմնական 

դերակատարներ են եղել ինչպես աշխարհիկ պաշտոնյաներ, այնպես էլ 

հոգևոր դասի ներկայացուցիչներ,  

- օտարերկրյա նվաճողները տեղական իշխանության մարմիններին և 

Եկեղեցուն, վերապահելով հարկադրանքով ուղեկցվող գործառույթներով, 

                                                 
1 Տե´ս Мкртумян  Л.,  Гандзасарское  патриаршество  при  католикосе  Петросе 
Ханцкеци(1653–1678 гг.), «Вестник общественных наук» («ВОН»), 2000, №1,  с. 90
2 Տե´ս Պողոսյան Ֆրունզե, Խամսայի մելիքների իրավունքներն ու պարտականություններր, 
«Բանբեր Հայաստանի արխիվների», թ. 1, Երևան, 1966, էջ 204 
3 Տե´ս Լալալյան Երվանդ, Երկեր, հ. 2, Երևան, 1988, էջ 242։

աստիճանաբար ստեղծել են այնպիսի պայմաններ, որոնք հանգեցրել են 

վարչարարություն իրականացնող հայրենական կառույցների նկատմամբ 

քամահրանքի ձևավորմանը, 

- Արցախի կառավարման մարմինները, ըստ էության, ունեն կայացման 

հարուստ պատմական փորձ, քանզի պետականության անհամեմատ 

տևական առկայությունը նպաստել է հանրային իշխանության ինչպես 

կենտրոնական, այնպես էլ տեղական մարմինների գործունեության 

ավանդույթների ամրակայմանը։ 

Ինչ խոսք, հետագա պատմական զարգացումները արմատական բեկում 

են մտցրել պետական կառավարման համակարգի մեջ, սակայն բոլոր 

դեպքերում, պահպանվել են ձևավորված կառուցակարգային և 

ընթացակարգային բաղադրիչները: 

